Lessuggesties veur

“Poasen”:

AAIERTIKKEN.

d'Ol Rondeelswinger in Stad tussen Heerepoort en Hoanebietersgaang, tegen Drijmeulendrift over, wuir d'Aaierwale nuimd. Op poasmoandag wuir doar kermis holden. Men kon der neuten, appelsienen, rezienen, vee en gekookte aaier kopen. Mit d'aaier gingen ze kinken (tikken)

Dat ging zo:

Dij n aai haar, vruig: Wel wil kinken?

t Antwoord was: Ik kink.

Din kwam de vroage: Spitse of stombe kaande?

Men bedoulde: Mit wat veur kaande van t aai wilst kinken?

Was t antwoord "stombe kaande", din mos d'aander ook stombe kaande nemen. Aaier wuiren din tegen nkander tikt.

Bleven ze baaide hail, din huil elk zien aai.

Zo ook as baaie knuurd wazzen.

Haar ain van baaide n knuurd aai, din mos dij dat aai ofgeven aan dij aander dij zien aai nog hail was.

Der wazzen der bie dij heur aai thuus al kookt en insmeerd haren mit lieneulie.

Doardeur wuir dobbe haarder. Ook bruukte men kaalkaaier. Voak kwam doar knokkerij van. 

t Aantikken is n slag.

Dij zien aai stil holdt en d’aander sloan let, kin der zeker van wezen dat zien aai knuurd wordt..

Kinken wordt ook wel ”haardjen” nuimd.

AAIERSPULTJES.

Spantjen:

Kinder speulden mit gekookte aaier in t gras of in t zaand en mozzen t aander veuruut schoten aai roaken of doar zo dicht meugelk bie komen. Zo dichtbie dat men baaide aaier mit doem en pink ofspannen kon. Vandoar de noam.

Aaiervangen

Twij of meer kinder smeten aaier noar nkander. As vanger miste, was t aai veur de smieter.

t Spul wuir stoerder moakt deur speulders op ain bain stoan te loaten of mit ain haand vangen te loaten.

Aaierdoulen

In n graslaand muik men n goatje in de grond dat even groter was as t aai. Van achter n strebe wuir om beurten mit n aai smeten mit t doul t aai in t goatje te kriegen. Dij dat lukte kreeg aal dij aaier dij t doul mist haren.

Aaierlopen

n Wedstried mit n aai op n lepel. Der mos n bepoalde ofstand oflegd worden. Men kon t stoerder moaken mit hindernizzen. Dij zien aai valen luit, mos t ofgeven. Men ging zo laank deur tot der aine over bleef. As pries kreeg winnoar ale aaier dij valen wazzen.

Aaierdaans

Op de grond wuir n kringe moakt. Doar wuiren ale aaier in legd. Speulers pebaaierden om beurten aaier ain veur ain tot de kringe uut te hinkeln. Zedde speulder n voude op de grond din was e of. Speulder was ook of as tiedens t hinkeln t aai knuurde. 

Dij t mainste aaier tot de kringe uut hinkelde, was winnoar.

t Wol t beste op sokken.

POASKAAI.

Poaskaai is scheldnoam veur jong of wicht dij op Goie Vrijdag t langst op berre bleef.

Tot ìnd veurege aiw kwamen op verschaaiden ploatsen op t Hogelaand van Grunnen dij mörgen kinder hail vroug op schoule. Dij t lest kwam, was poaskaai en kreeg n aaskepuut, de zak mit aaske op zien rogge.

Din begon omloop deur t dörp, onder t zingen van:


Poaskeaai is opgestoan


hai mag wel weer noa ber tou goan


t is mien aai, t blift mien aai


t is mien golden poaskeaai!

POASKOARTEN.

Vrouger stuurden riekelu n kander mit Poaske n wìnskoarde. Zai wìnsten nkander n zoaleg, gelukkeg of vrolek poasfeest. Dizze wìnsen wazzen aaltied in t Nederlands.

Zol t nait oardeg wezen dit gebruuk weer in te voeren?

En din gain koarde uut de winkel mor zulf aine moaken?

NEUTENSCHAITEN.

Ook: diksnitterns, dik-en-dun-schaiten, ritsen, riestern, riestertjen, riegjen.

t Riestern wuir deur jong en old op poaskemoandag speuld.

Op n schiere, gladde ondergrond en soms ook wel op n braide holten plaanke (post) wuir mit kriet n laange liene taikend en op elke haandbredte wuir n dwaarslientje zet. Zo kon der n lange riege walneuten opzet worden. Van elke dailnemer lieke veul.

Vanof de meet pebaaierde men om beurten mit n stoalen koegel (ook wel van glas: ”n doddel”) de leste neuten van riege of te schaiten deurde  koegel schuuns in te rollen.

As der aan t ìnde ain of meer neuten op stee bleven, was der "dik" schoten en mos je betoalen zoveul neuten as je der ofschoten haren. As neuten aan t ìnde van de riege roakt wuiren, haar je dij neuten wonnen. Dat was "dun". Schoot je in ain beurt dik en dun din kreeg je niks. 

t Biezetten gebeurde in n taikend rondje: n potje. Wat in t potje ston, telde mit bie dik as ook bie dun.

As je teveul dik schoten haren en je mozzen veul biezetten/betoalen din kon jeas je wollen mit t spul stoppen deur te zeggen: ”Ik loat mie scheren.”

Voak deden manlu geld in de potjes: dubbeltjes, kwartjes, guldens. Dizze gokkerij was verboden. As je deur plietsie snapt wuiren, kreeg je n bekeuren. Mor dij bekeuren wuir voak deur de speulders soamen betoald.

t Gebeurde wel dat men op daaiern gokte. t Spul kon din wel slim grof worden.

Koegel wuir mit eulie glad moakt.

Potjen.

Elk zedde n neude op in t potje.

Neuten wuiren tot t potje uut schoten mit n schotjer, n dikke, haarde neude.

Nog laiver bruukte men n dorrel. (n dikke knikker)

Aibeltjen.

Elk kind legde drij neuten noast nkander en zette der aine bovenop. Op n poar meter ofstand stonden speulders dij mit n neude op t aibeltje mikten.

Was t mis, din was beurt veurbie en bleef neude liggen tot volgende beurt. Was t wis din mocht men t aibeltje holden en op n aander bultje schaiten.

t Spul wer ook schietbultjen of hoopken nuimd.

AAIERWAARK.

Aaierstokjes.

Uutbloazen aaier kinst mooi op n seteeprikker zetten.

Steek ze in n pot mit zaand. Zet t aai aan boven- en onderkaande vast mit n krale of n stukje klaai.

Aaiertakken

n Voaze mit takken vol lutje versierens en vaarfde aaier staait slim fleureg.

Uutbloazen aaier worden zo in de takken zet:

- Bind n droadje op n lusiversholtje.

- Steek lusiver deur t bovenste goatje van t aai en trek droad aan.

- Hang t aai doarnoa aan n takke.

- Dou t ook zo mit aandere aaier.

Aaier schildern.

As vrouger: koken in siepelschillen, spinoazienat, nat van robaiten.

Mit vaarf:

- Breng eerst n grondloage aan mit nait aal te dunne 

  wottervaarve.

- Schilder der mit dekkende vaarve feguurtjes op: golfkes, streepkes, stipkes.

Aandere meugelkheden:

- Beplak t aai mit stukjes pepier.

Van t aai kinst ook n prachteg gezicht moaken.

Moak van keton n houd of n mutse..

Zet t aai op n haalf klezetroltje, din zit e vast en kinst hom ook nog n boesroen of zukswat mitgeven.

